
 

 

SKOPRI L-ĠEJJIENI TIEGĦEK FIL-FIERA TAL-KARRIERI 

TA’ HERITAGE MALTA 

 

Stqarrija│13 ta’ Novembru 2025 

 

Heritage Malta qed tistieden lill-pubbliku jesplora l-għażliet professjonali varji li jgħinu biex jissawwar il-ġejjieni tal-wirt 

kulturali ta’ Malta fil-Fiera tal-Karrieri ta’ Heritage Malta, li se tittella’ fil-kwartieri tal-aġenzija f’Bighi, il-Kalkara, is-Sibt 22 u l-

Ħadd 23 ta’ Novembru, mid-9:00am sal-5:00pm.  

Dan l-avveniment mifrux fuq jumejn se jġib flimkien esperti mid-dipartimenti differenti tal-aġenzija – kuraturi, arkeologi, 

konservaturi, xjentisti, periti, mastri u speċjalisti fid-diġitizzazzjoni – li se jaqsmu mal-udjenza kif xogħolhom jikkontribwixxi 

għall-ħarsien u t-twassil tal-wirt kulturali ta’ Malta b’mod effettiv.  

Programm varjat ta’ taħdidiet u dimostrazzjonijiet live se joffri lill-viżitaturi ħarsa mhux tas-soltu lejn il-ħidma ta’ kuljum ta’ 

Heritage Malta u l-viżjoni tagħha fit-tul, u juri l-għażla wiesgħa ta’ karrieri disponibbli fi ħdan l-aġenzija.  

Kelliema professjonali se jagħtu tagħrif dwar diversi suġġetti interessanti, bħall-investigazzjoni ta’ siti arkeoloġiċi permezz ta’ 

fotografija arkivjali; kif il-konservaturi jittrattaw tessuti u ħwejjeġ storiċi; ir-riċerka xjentifika fil-qasam tal-wirt kulturali; kif it-

teknoloġija qed tbiddel il-modi kif nippreservaw il-patrimonju u l-esperjenza tal-viżitatur; u r-rwoli dejjem jiżdiedu b’rabta 

mal-aċċessibbiltà u l-inklużività fil-qasam kulturali. 

Diversi ħaddiema tas-sengħa, fosthom mastri, restawraturi tad-dgħajjes, mastrudaxxi u ħaddieda – il-mutur wara proġetti 

kbar ta’ restawr bħal dak tal-Palazz tal-Gran Mastru – se jagħtu dimostrazzjonijiet live ta’ xogħolhom.  

Kull min iżur il-Fiera tal-Karrieri se jsir jaf aktar ukoll dwar opportunitajiet ta’ volontarjat li joffru lil studenti, gradwati u nies 

irtirati, fost oħrajn, iċ-ċans li jiksbu l-esperjenza fix-xogħol u juru l-ħiliet tagħhom, filwaqt li jgħinu lil Heritage Malta twettaq il-

missjoni tagħha. 

Numru mdaqqas ta’ pubblikazzjonijiet ta’ Heritage Malta, inklużi wħud li għadhom kemm ħarġu, kif ukoll merchandise u ikel u 

xorb se jkunu għall-bejgħ matul il-fiera. Id-dħul huwa bla ħlas, u m’hemmx bżonn terfa’ post minn qabel. Għall-programm 

sħiħ idħol hawn: https://heritagemalta.mt/heritage-malta-careers-fair-2025/.  

https://heritagemalta.mt/heritage-malta-careers-fair-2025/

